TATHMINI YA PAMOJA YA GATUNDU KUSINI
MWONGOZO WA KARATASI YA KWANZA – 2025

UTANGULIZI.
Karatasi hii imedhamiria kutathmini uwezo wa mtahiniwa wa kuwasiliana na msomaji na kuwasilisha ujumbe kimaandishi,akizingatia mada aliyopewa. Mawasiliano haya yatategemea ukwasi wa lugha ya mtahiniwa, kwa mfano, kutunga sentensi sahihi zenye mtiririko mzuri kimawazo, lugha ya kuvutia na yenye mawazo asilia, ubunifu mwingi na hati nadhifu. Kwa kutegemea maagizo ya swali lenyewe na umahiri wa lugha, ni lazima 

kutilia mkazo mtindo, mada na uwezo wa mtahiniwa kufuata maagizo vilivyo. Mtahini lazima aisome insha yote huku akizingatia sarufi, hijai, hoja, msamiati na mtindo ili aweze kuikadiria kwa kurejelea viwango mbalimbali vilivyopendekezwa. Viwango vyenyewe ni A, B, C na D kutegemea uwezo wa mtahiniwa.

VIWANGO MBALIMBALI.
KIWANGO CHA D KWA JUMLA MAKI 01-05.
i) Insha haieleweki kwa vyovyote vile ama uwezo wa mtahiniwa wa kutumia lugha ni hafifu sana, hivi kwamba mtahinilazima afikirie kile mtahiniwa anachojaribu kuwasilisha.
ii) Mtahiniwa hana uwezo wa kutumia maneno ya Kiswahili kwa njia inayofaa.
iii) Lugha imevurugika, uakifishaji haufai na insha ina makosa ya kila aina.
iv) Kujitungia swali na kulijibu.
v) Insha ya urefu wa robo ikadiriwe hapa.

NGAZI MBALIMBALI ZA KIWANGO CHA D.
D- (D YA CHINI) MAKI 01-02.
i) Insha haina mpangilio maalum na haieleweki kwa vyovyote vile.
ii) Kujitungia swali tofauti na kulijibu.
iii) Kuandika kwa lugha isiyo Kiswahili au kuchanganya ndimi.
iv) Kunakili swali au maswali na kuyakariri.
v) Kunakili swali au kichwa tu.
D WASTANI MAKI 03.
i) Mtiririko wa mawazo haupo.
ii) Mtahiniwa amepotoka kimaudhui.
iii) Matumizi ya lugha ni hafifu mno.
iv) Kuna makosa mengi ya kila aina.
D+ (D YA JUU) MAKI 04-05.
i) Insha ya aina hii hukuwa na makosa mengi ya kila aina, lakini unaweza kutambua kile ambacho mtahiniwa anajaribu kuwasilisha.
ii) Hoja hazikuelezwa kikamilifu/ mada haikukuzwa vilivyo.
iii) Mtahiniwa hana uhakika wa matumizi ya lugha.
iv) Mtahiniwa hujirudiarudia.
v) Insha itakayozingatia sura lakini ikose maudhui ikadiriwe hapa.

KIWANGO CHA C KWA JUMLA MAKI 06-10.
i) Mtahiniwa anajaribu kuishughulikia mada japo hakuikuza na kuiendeleza vilivyo.
ii) Mtahiniwa anawasilisha ujumbe kwa njia isiyovutia
iii) Mtahiniwa anaakifisha sentensi vibaya.
iv) Mtiririko wa mawazo unaanza kujitokeza japo kwa njia hafifu.
v) Insha ina makosa mengi ya sarufi, ya msamiati na ya tahajia (hijai).
C- (C YA CHINI) MAKI 06-07.
i) Mtahiniwa ana shida ya kuwasilisha na kutiririsha mawazo yake.
ii) Mtahiniwa hana msamiati wa kutosha wala miundo ya sentensi ifaayo.

iii) Mtahiniwa anafanya makosa mengi ya sarufi, ya hijai na ya msamiati na insha yake haieleweki kwa urahisi.
C WASTANI MAKI 08.
i. Mtahiniwa anawasilisha ujumbe lakini kwa njia hafifu.
ii. Dhana tofauti tofauti hazijitokezi wazi.
iii. Mtahiniwa hana ubunifu wa kutosha.
iv. Mtiririko wa mawazo ni hafifu na hana ufundi wa lugha unaofaa.
v. Anajaribu kushughulikia mada aliyopewa.
vi. Mtahiniwa ana shida ya uakifishaji.
vii. Mtahiniwa anafanya makosa mengi ya sarufi, ya hijai na ya msamiati lakini bado insha inaeleweka.

C+ (C YA JUU) MAKI 09-10.
i) Mtahiniwa anawasilisha ujumbe vizuri akizingatia mada lakini kwa njia isiyo na mvuto.
ii) Dhana tofauti tofauti zimejitokeza japo kwa njia hafifu.
iii) Kuna mtiririko wa mawazo japo hana ufundi wa lugha unaofaa.
iv) Misemo na methali zimetumika kwa njia hafifu.
v) Ana shida ya uakifishaji.
vi) Kuna makosa ya sarufi, ya msamiati na ya hijai yanayoathiri mtiririko wa mawazo.

KIWANGO CHA B KWA JUMLA MAKI 11-15
i) Mtahiniwa anaonyesha hali ya kuimudu lugha.
ii) Mtahiniwa anatumia miundo tofauti tofauti ya sentensi vizuri.
iii) Mtahiniwa ana uwezo wa kutumia lugha kwa ufasaha.
iv) Mada imekuzwa na kuendelezwa kikamilifu.
v) Insha ya urefu wa robo tatu ikadiriwe katika kiwango hiki.

Ngazi mbalimbali za kiwango cha B.
B- (B YA CHINI) MAKI 11-12
i) Mtahiniwa anawasilisha ujumbe vizuri kwa kueleza hoja tofauti tofauti akizingatia mada.
ii) Mtahiniwa ana mtiririko mzuri wa mawazo.
iii) Mtahiniwa anatumia mifano michache ya msamiati unaovutia.
iv) Makosa yanadhihirika kiasi.
B WASTANI MAKI 13
i) Mtahiniwa anadhihirisha hali ya kuimudu lugha.
ii) Mawazo ya mtahiniwa yanadhihirika akizingatia mada.
iii) Mtahiniwa anateua na kutumia mifano michache ya msamiati mwafaka.
iv) Sarufi yake ni nzuri.
v) Makosa ni machache/ kuna makosa machache.
B+ (B YA JUU) MAKI 14-15
1. Mawazo ya mtahiniwa yanadhihirika na anajieleza waziwazi.

ii) Mtahiniwa anawasilisha ujumbe kwa njia inayovutia na kwa urahisi akizingatia mada.
iii) Mtahiniwa ana mchanganyiko mzuri wa msamiati unaovutia.
iv) Sarufi yake ni nzuri.
v) Uakifishaji wa sentensi zake ni mzuri.
vi) Makosa ni machache ya hapa na pale.


KIWANGO CHA A KWA JUMLA MAKI 16-20
i) Mtahiniwa ana ubunifu wa mawazo yanayodhihirika na kutiririka akizingatia mada.
ii) Mtahiniwa anadhihirisha ujuzi wa lugha yenye mnato.
iii) Ana uwezo wa kutumia tamathali za usemi ili kutoa hisia zake kwa njia bora na kwa urahisi.
iv) Umbuji wake unadhihirisha ukomavu na ukakamavu wake kimawazo.
v) Insha ina urefu kamili.

USAHIHISHAJI NA UTUNZAJI KWA JUMLA.
Mtahini ni sharti aisome insha yote akizingatia vipengee muhimu. Vipengee hivi ni maudhui, msamiati, mtindo, sarufi na hijai.

MAUDHUI.
Maudhui ni hoja au mambo yanayozungumziwa, kuelezewa au kuhadithiwa kwa mujibu wa mada iliyoteuliwa. Maudhui ndio hasa uti wa mgongo wa insha yoyote ile. Ubunifu wa mtahiniwa hukisiwa kwa kutathmini uzito wa maudhui yake kulingana na mada teule.

MSAMIATI.
Msamiati ni jumla ya maneno yatumiwayo katika lugha husika. Mtahiniwa anatarajiwa kutumia msamiati unaooana na mada teule. Kutegea ukwasi wa lugha alionao, mtahiniwa anatarajiwa kuikuza mada kwa kuifinyanga lugha kiufundi. Ni muhimu kuelewa kwamba kutokana na maendeleo na ukuaji wa teknolojia na mawasiliano, maneno mapya yanaibuka kila uchao.

MTINDO.
Mtindo unahusu mambo yafuatayo:
1. Mpangilio wa kazi kiaya.
1. Mtiririko na mshikamano wa mawazo kiaya na katika insha nzima.
1. Hati nzuri na inayosomeka kwa urahisi.
1. Matumizi ya tamathali za usemi, kwa mfano methali, misemo, jazanda na kadhalika.
1. Kuandika herufi vizuri kwa mfano Jj, Pp, Uu, Ww na kadhalika.
1. Sura ya insha.
Unadhifu wa kazi ya mtahiniwa.


SARUFI.
Sarufi ndio msingi wa lugha. Ufanisi wa mawasiliano hutegemea uwezo wa mtahiniwa wa kutunga sentensi sahihi zenye uwiano wa kisarufi. Mtahini ataonyesha makosa yote ya sarufi yaliyo katika insha anayosahihisha. Makosa ya sarufi huweza kutokea katika:
Matumizi ya alama za uakifishaji.
1. Kutumia herufi kubwa na ndogo mahali pasipofaa.

2. Matumizi yasiyofaa ya ngeli na viambishi, viunganishi, nyakati, hali, vihusiano na 	kadhalika.
3. Mpangilio wa maneno katika sentensi.
4. Mnyambuliko wa vitenzi na majina.
5. Kuacha neno linalohitajika au kuongeza neno lisilohitajika katika sentensi.
6. Matumizi ya herufi kubwa katika:
a. Mwanzo wa sentensi.
b. Majina ya pekee.
i. Majina ya mahali, miji, nchi, mataifa na kadhalika.
ii. Siku za juma, miezi n.k
iii. Mashirika, masomo,vitabu n.k
iv. Jina la mungu.
v. Majina ya kutambulisha hasa wanyama wa kufugwa, kwa mfano yale ya mbwa- Foksi, Jak, Popi, Simba,
Tomi na mengineyo.

MAKOSA YA HIJAI/TAHAJIA.
Haya ni makosa ya maendelezo. Mtahini anashauriwa asahihishe huku akiyaonyesha yanapotokea kwa mara ya kwanza tu.
Makosa ya tahajia huweza kutokea katika:
Kutenganisha neno kwa mfano ‗aliye kuwa‘
Kuunganisha maneno kwa mfano ‗kwasababu‘
Kukata silabi visivyo afikapo pambizoni kama vile ‗ngan - o‘.
Kuandika herufi isiyofaa kwa mfano ‗ongesa‘ badala ya ‗ongeza‘
Kuacha herufi katika neno kwa mfano ‗aliekuja‘ badala ya ‗aliyekuja‘
Kuongeza herufi isiyohitajika kama vile ‗piya‘ badala ya ‗pia‘
Kuacha alama inayotarajiwa katika herufi kama vile j i
Kukosa kuandika kistari cha kuendelezea neno afikiapo pambizoni au kukosa kukiandikia mahali pasipofaa.
Kuacha ritifaa au kuiandikia mahali pasipofaa, kwa mfano ngombe, ngom‘be, n‘gombe, ngo‘mbe n.k
Kuandika maneno kwa kifupi kama vile k.v, k.m, v.v, n.k na kadhalika.
Kuandika tarakimu kwa mfano 27-08-2010.


UKADIRIAJI WA UREFU WA INSHA.
Maneno 9 katika kila mstari – ukurasa moja na nusu.
Maneno 8 katika kila mstari – ukurasa moja na robo tatu.
Maneno 7 katika kila mstari – kurasa mbili.
Maneno 6 katika kila mstari – kurasa mbili na nusu.
Maneno 5 katika kila mstari – ukurasa mbili na robo tatu.
Maneno 4 katika kila mstari – kurasa tatu na robo tatu.
Maneno 3 katika kila mstari – kurasa nne na nusu.









MWONGOZO WA KUSAHIHISHA
1. SWALI LA LAZIMA
Wewe ni katibu wa Shirika la Umoja wa Vijana wa Kudumisha Mazingira. Mmekuwa na kikao kujadili hatua ambazo zinafaa kuchukuliwa kuhifadhi mazingira nchini. Andika kumbukumbu za mkutano huo.
Insha hii ni ya kiuamilifu. Mtahiniwa azingatie hatua zote za kuandika insha ya kumbukumbu. 
a) Kimuundo vipengele vifuatavyo vidhihirike kama ifuatavyo: 
i. Kichwa: Kionyeshe :
· Kundi linalokutana
· Mahali pa mkutano 
· Tarehe ya mkutano 
· Wakati wa mkutano
ii. Waliohudhuria - vyeo na nyadhifa zidhihirishwe.
iii. Waliotuma udhuru
iv. Ambao hawakuhudhuria
v. Waalikwa / katika mahudhurio/waliohudhuria, bali si wanachama (si lazima).
vi. Ajenda za mkutano
vii. Kumbukumbu zenyewe:
· Utangulizi
· Wasilisho la mwenyekiti
· Kusomwa na kuthibitishwa kwa kumbukumbu za mkutano uliopita/uliotangulia
· Yaliyoibuka kutokana na kumbukumbu hizo 
· Masuala yanayojadiliwa leo / masuala mapya (kulingana na ajenda).
viii. Masuala mengineyo
ix. Hitimisho:
· sahihi, jina la Mwenyekiti na tarehe
· sahihi, jina la Katibu na tarehe
b) Maudhui
Mtahiniwa adhihirishe majadiliano kuhusu hatua ambazo zinafaa kuchukuliwa kuhifadhi mazingira nchini.
Zifuatazo ni baadhi ya hoja:
· Kupanda miti.
· Kuelimisha watu umuhimu wa kuhifadhi mazingira
· Kutilia maanani sheria dhidi ya ukataji wa miti.
· Kuchukulia hatua wachafuzi wa hewa/viwanda vinavyotoa Moshi.
· Kuzoa taka.
· Kutupa taka kwenye sehemu faafu
· Kulinda mito.
· Kuzuia mmomonyoko wa udongo
· Kupanda mimea inayoongeza rutuba kwenye ardhi.
· Kutofuga mifugo wengi katika eneo dogo.
· Kupunguza matumizi ya mbolea shambani
2 Jibu swali moja kati ya haya uliyopewa;
a) Mitandao ya kijamii ina faida nyingi. Jadili
Majibu
· Hili ni swali la kujadili na hivyo basi pande mbili za mjadala huu zidhihirike.
Mtahiniwa akishughulikia upande mmoja tu wa mjadala huu asipite kiwango cha C 08/20
· Maudhui yabainishwe kwa kutiliwa mikwaju pambizoni mwa ukurasa mkono wa kushoto. Hoja za madhara zibainishwe kwa mkwaju kamili na za faida kwa mkwaju uliopinda yaani wenye mkia
· Katika kuhitimisha, mtahiniwa atoe msimamo wake kuhusu suala lililojadiliwa, asipofanya hivyo akadiriwe; zingatia mwongozo wa kudumu.
· Hoja zisipungue sita na zijadiliwe ipasavyo.
· Hitimisho
· Mtahiniwa atoe msimamo wake kuhusu suala la mitandao ya kijamii.
Hoja za kuunga
· Nyenzo muhimu ya burudani kwa wanajamii.
· Jukwaa muhimu katika kuunganisha ulimwengu.
· Huwezesha wanafunzi kufaulisha utafiti wao wa kimasomo.
· Huwezesha wanajamii kupata ufahamu kuhusu yanayofanyika kote ulimwenguni.
· Huwapa nafasi wanajamii kukuza vipawa vyao kupitia uimbaji.
· Nyenzo muhimu ya mawasiliano baina ya wanajamii.
· Huwezesha kupata habari kutoka kote ulimwenguni.
· Imetumiwa kuendeleza masomo; “zoom”, “google classroom”.
· Imechipusha mfumo wa mawasiliano ikilinganishwa na zamani.
Hoja za kupinga
· Mitandao ya kijamii hupalilia uzembe miongoni mwa wanajamii.
· Huishia kuwa uraibu mbaya kwa wanajamii.
· Imechangia mmomonyoko wa maadili kwa jamii kupitia kutazama picha za ponografia.
· Imesababisha mizozo ya kijamii.
· Imechangia kutetereka na hatimaye kuvunjika kwa asasi ya ndoa.
· Imetumiwa kuendeleza uchochezi.
· Imechangia kuvunjika kwa mshikamano wa kijamii.
· Imetumiwa kuendeleza wizi wa mitihani.
· Imechangia kuvurugika kwa mfumo wa mawasiliano nyumbani.
· Imechangia kuchipuka kwa dhuluma za kimtandao
· Kuchipuka kwa magonjwa ya macho kwa kuchukua muda mwingi mtandaoni.
· Imetumiwa kuendeleza uhalifu wa mtandaoni; utekaji nyara, udukuzi wa Habari, wizi wa pesa benkini.
au
b) Andika kisa kitakachodhihirisha maana ya methali: Mchuma janga hula na wa kwao.
Hii ni insha ya methali.Chuma ni kufanya kazi na kupata faida/ tungua matunda kutoka mtini. Yaani anayejipalia makaa kwa kufanya maovu huishia kuiumiza aila yake pia
Janga-balaa /baa / shida / hatari / taabu.Ajitafutiaye shida huathirika na jamii / jamaa yake .
Mtahiniwa asimulie kisa /visa vitakavyoafikiana na methali.
Asipinge methali.
Ruwaza zifuatazo zinaweza kujitokeza;
· Mhusika kushiriki raha za kilimwengu, akaambukizwa magonjwa yasiyotibika,hatimaye anarejea nyumbani anakougua , mzigo wa kumtunza unakuwa kwa familia yake.
· Mhusika aliyekuwa akifanya kazi katika kampuni au shirika fulani,Anafutwa kazi labda kutokana na uzembe au utovu wa maadili ya kikazi,anarejea nyumbani kwa familia yake; kule hana chochote hivyo basi anaishia kutegemea jamaa zake, huu unakuwa mzigo mkubwa kwa watu wake.
· Mtoto ambaye anatokea kuwa mhalifu, anafikishwa kortini na kutozwa faini kubwa.Hii inakuwa gharama kwa familia yake kwa vile ndio wanaotakiwa kulipia.
· Mwanafunzi ambaye anakosa kuwajibika masomoni shuleni , anafeli mtihani, maisha ya halafu yanakuwa  magumu kwa hivyo jamaa zake wanalazimika kuingilia kati ili kumuauni kwa mahitaji ya kila siku na kadhalika.
au
c) Andika insha itakayoanza kwa maneno yafuatayo; 
Nilipomtazama tu, alishusha uso wake kutokana na maovu aliyonitendea…
Mwongozo wa kusahihisha
· Mwanafunzi azingatie mbinu rejeshi katika usimulizi wake.
· Kisa kinaweza kuhusu:
· Kufisidiwa.
· Kusalitiwa.
· Haki kukiukwa.
· Kuhiniwa nafasi ya elimu, kazi,
· Dhuluma za kijinsia.
· Kutenganishwa na familia.n.k

